
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

প্রেমচক্র




 আর ওই বেঁটেটি, শ্যামাঙ্গী, চঞ্চলা, চকিতমৃগনয়না, বেশ মোটা-সোটা, টেবো টেবো গাল?

 ওটিও খাসা।

 ব’লে ফেল কোন্টিকে চাও।

 আজ্ঞে তিনটিকেই।

 কন্দর্প ভূণ্ডিলের পিঠ চাপড়ে বললেন—সাধু ভুণ্ডিল সাধু! তবে আর দেরি ক’রো না, সোজা নৈমিষারণ্যে চ’লে যাও, গোমতীর তীরে ব’সে তোমার ওই বাঁশিটি বাজাও গে।


সমিতা জমিতা আর তমিতা বিকেলবেলা গোমতীর ধারে ব’সে নৈমিষারণ্যের বিখ্যাত চিঁড়েভাজা খাচ্ছে। হঠাৎ একটা করুণ বেসুরো বাঁশির আওয়াজ কানে এল। সমিতা এদিক ওদিক তাকিয়ে দেখতে পেলে, একটি লোক ‘কশ্যপ-ঘাটে ব’সে তাদের দিকে চেয়ে বাঁশি বাজাচ্ছে।

 সমিতা বললে -কে ওই তরুণ? আগে তো দেখি নি কখনও।

 জমিতা বললে— কেন বাঁশি বাজাচ্ছে কে জানে। কেমন যেন উদাস সুর।

 তমিতা বললে— সুন্দর চেহারাটি কিন্তু।

